
 
Communicaziun allas medias digl cumegn da Surses 

(nr. 14-2022) 

Surses: Nign credit supplementar per la realisaziun dall’Arena da sport La Nars a Sa-
vognin  

Igl suveran digl cumegn da Surses ò eligia all’urna ena nova commembra digl cunsegl 

da scola Surses. La dumonda d’en credit supplementar per realisar l’Arena da sport La 

Nars a Savognin è neida negada. Scu tgi vo ossa anavant cun chel project stò la su-

prastanza pir anc decider. 

 

Igl suveran digl cumegn d’urna ò eligia Anina Janett da Savognin cun 533 vouschs scu nova 

commembra per igl cunsegl da scola Surses. I sa tracta d’ena elecziun cumplementara per la 

perioda d’uffezi restanta anfignen igls 31 da december 2023. L’elecziun è stada necessaria causa 

demissiun d’ena commembra d’anfignen ossa per muteivs professiunals.  

Per igl post vacant era neida inoltrada angal ena proposta electorala. Cunchegl tg’igl cumegn da 

Surses na canoscha betg l’elecziun taciturna ègl sto da far tuttegna l’elecziun all’urna. 

 

Na agl credit supplementar per la realisaziun dall’Arena da sport La Nars a Savognin 

Tar la votaziun all’urna ò igl suveran digl cumegn da Surses decidia cun 432 vouschs NA cunter 

318 EA da negar igl credit supplementar da 1.1 miu. francs per realisar l’Arena da sport La Nars 

a Savognin. Igl project ò previa la construcziun d’ena ustareia e bietg da menaschi, treis plazzas 

da tennis novas, ena patinera artifiziala scu er en magasign. Tge consequenzas tgi chel NA ò 

ossa per igl antier project stò la suprastanza gl’amprem anc analisar, tant daple tgi las lavours 

per l’Arena da sport on gio antschet. 

Las votantas ed igls votants digl cumegn da Surses on gia decidia igl mars 2022 an ena votaziun 

all’urna cun 538 vouschs EA cunter 176 vouschs NA da conceder en credit da 4.5 miu. francs 

per realisar l’Arena da sport La Nars a Savognin. Perveia dalla carascheia actuala, caschunada 

tranter oter dalla ghera an Ucraina, cun la gronda malsiertad a fundamaint dalla situaziun dalla 

fiera mundiala ed igl fatg tg’igls impressaris on igls codeschs d’ordinaziuns plagns èn sa resultos 

costs pi ots tgi calculos urdiundamaintg per realisar igl project. 

 

 

Per ulteriouras infurmaziuns stat a disposiziun igl mastral Leo Thomann (e-mail: 

leo.thomann@surses.ch, telefonign 079 405 96 73). 

 

Tinizong, igls 25 da settember 2022 

 

 


